
tarmoqlarining matematik va dasturiy ta’minoti

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari

08.00.01 – Iqtisodiyot nazariyasi
08.00.02 – Makroiqtisodiyot

08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Ushbu ilmiy maqolada farmatsevtika mahsulotlari ishlab chiqarish jarayonlari hamda ular natijasida 
olinadigan asosiy va yordamchi mahsulotlar tannarxini aniqlashning ilmiy-uslubiy masalalari tadqiq etilib, ilmiy xulosalar 
shakllantirilgan. Erishilgan natijalar asosida yordamchi mahsulotlar tannarxini aniqlashning o‘ziga xos jihatlari yoritib 
berilgan. Jumladan, farmatsevtika mahsulotlari tannarxiga kiruvchi xarajatlar tarkibi hamda ularning tahlili farmatsevtika 
tarmog‘ida faoliyat ko‘rsatayotgan xo‘jalik yurituvchi subyektlarning amaliy misollari asosida ochib berilgan.

Kalit so‘zlar: farmatsevtika korxonalari, biznes jarayonlari buxgalteriya hisobi, tayyor mahsulotlar hisobi, tayyor mahsulot 
tannarxi, ta’minot jarayoni, ishlab chiqarish jarayoni, xarajatlar buxgalteriya hisobi, moliyaviy hisobot, moliyaviy 
hisobotning xalqaro standartlari.
Abstract. This scientific article examines the scientific and methodological issues of determining the cost of pharmaceutical 
production processes, as well as the main and auxiliary products obtained as a result of these processes, and formulates 
scientific conclusions. Based on the results achieved, specific aspects of determining the cost of auxiliary products are 
highlighted. In particular, the composition of costs included in the cost of pharmaceutical products and their analysis are 
presented using practical examples of business entities operating in the pharmaceutical industry.

Keywords: pharmaceutical enterprises, business process accounting, accounting for finished products, cost of finished 
products, supply process, production process, cost accounting, financial reporting, international financial reporting 
standards.
Аннотация. В данной научной статье рассматриваются научно-методические вопросы определения себестоимости 
фармацевтических производственных процессов, а также основных и вспомогательных продуктов, получаемых в 
результате этих процессов, и формируются научные выводы. На основе полученных результатов раскрываются 
особенности определения себестоимости вспомогательных продуктов. В частности, на практических примерах 
хозяйствующих субъектов фармацевтической отрасли раскрывается состав затрат, включаемых в себестоимость 
фармацевтической продукции, и проводится их анализ.

Ключевые слова: фармацевтические предприятия, учет бизнес-процессов, учет готовой продукции, себестоимость 
готовой продукции, процесс поставок, производственный процесс, калькуляция затрат, финансовая отчетность, 
международные стандарты финансовой отчетности.

K I R I S H
Bugungi kunda mamlakatimizda amal qilayotgan me’yoriy-huquqiy hujjatlar aholining ijtimoiy-

iqtisodiy farovonligini ta’minlashga xizmat qilmoqda. Xususan, farmatsevtika korxonalari faoliyatini yanada 
takomillashtirishga qaratilgan “2022–2026 yillarda respublikaning farmatsevtika tarmog‘ini jadal rivojlantirishga 
oid qo‘shimcha chora-tadbirlar to‘g‘risida”gi Farmonda “aholini sifatli, samarali va xavfsiz farmatsevtika 

mahsulotlari bilan ta’minlashni yanada yaxshilash, farmatsevtika tarmog‘iga ilg‘or ilmiy-texnika yutuqlari 
va innovatsiyalarni joriy etish orqali tarmoqda ishlab chiqarish hajmini 3 barobarga oshirish, ichki bozorni 
ta’minlash darajasini natural hajmda 80 foizga yetkazish”1 bo‘yicha aniq vazifalar belgilangan.

Mazkur normativ hujjatlarda belgilangan vazifalar farmatsevtika korxonalari oldida ishlab chiqarish 
jarayonlarini rivojlantirish, farmatsevtika mahsulotlari tannarxini pasaytirishga erishish, ishlab chiqarish 
xarajatlarini samarali nazorat qilish va ularning buxgalteriya hisobini to‘g‘ri yuritish, shuningdek, ushbu 
axborotlarni moliyaviy hamda boshqaruv qarorlarini qabul qiluvchi foydalanuvchilarga shaffof va o‘z vaqtida 
yetkazib berish bo‘yicha muhim strategik qarorlarni qabul qilish zaruratini yuzaga keltiradi.

M A V Z U G A  O I D  A D A B I Y O T L A R  S H A R H I
Buxgalteriya hisobiga bag‘ishlangan adabiyotlarda “tannarx” tushunchasiga berilgan turli xil ta’riflarni, 

shuningdek, ishlab chiqarish korxonalarida mahsulot tannarxini aniqlashga oid turli xil yondashuvlarni uchratish 
mumkin. Quyida ularning ayrimlari bilan tanishib chiqamiz.

V. F. Paliy “Tayyor mahsulotlar tannarxini hisoblash mahsulot yoki jarayonning tannarxini aniqlashni 
ta’minlaydigan texnika va usullar majmuasi sifatida qaralishi mumkin”2, deb tavsiflaydi.

K. Drurining ta’kidlashicha: “Tayyor mahsulot tannarxi bu qayta sotish uchun sotib olingan yoki ishlab 
chiqarilgan tovarlar bilan bog‘liq xarajatlardir”3.

Jahonning R. Hermanson va H. Rojer kabi olimlari mahsulot tannarxiga quyidagilarni kiritadilar: “Ishlab 
chiqarish korxonalari uchun tayyor mahsulot tannarxiga uni ishlab chiqarish uchun zarur bo‘lgan materiallar, 
mehnat va kompaniya operatsiyalari bilan bog‘liq barcha xarajatlar kiradi”4.

Shuningdek, boshqa xorijiy iqtisodchi olimlar, jumladan M. A. Vaxrushina, T. A. Golovina, V. B. Ivashkevich, 
I. G. Kondrakov, M. Yu. Medvedev kabi olimlar tomonidan korxonada ishlab chiqarilgan tayyor mahsulotlar 
tannarxi hamda ularni hisoblash tartibiga doir ta’rif va tavsiyalar ishlab chiqilgan.

Mamlakatimiz olimlari tomonidan ham xo‘jalik yurituvchi subyektlarda mahsulot tannarxini aniqlashga 
qaratilgan diqqatga molik ishlar amalga oshirilgan bo‘lib, ular jumlasiga K. B. Urazov, A. A. Karimov, A. I. Aliqulov, 
S. N. Tashnazarov, M. E. Po‘latov, M. J. Temirxanova, B. F. Boronov, M. Sh. Mamatqulov kabi olimlarning ilmiy-
tadqiqot ishlarini misol keltirish mumkin. Demak, bundan xulosa qilish mumkinki, mamlakatimizda turli tarmoq 
korxonalarida tayyor mahsulotlar tannarxini hisob-kitob qilishning ilmiy-amaliy va nazariy-uslubiy jihatlari 
bo‘yicha ko‘plab ilmiy-tadqiqot ishlari olib borilgan bo‘lib, muhim va ahamiyatli natijalarga erishilgan.

Olib borilgan ilmiy izlanishlar natijalari shuni ko‘rsatadiki, farmatsevtika mahsulotlari tannarxi tarkibida 
yordamchi ishlab chiqarish jarayonlari bo‘yicha xarajatlar ham salmoqli ulushni tashkil etadi. Shu bilan 
birga, ushbu xarajatlarning tarkibi korxona hisobotlarida to‘liq aks ettirilmagan bo‘lishi mumkin, bu esa ularni 
boshqarish va nazorat qilish jarayonlarida ma’lum murakkabliklarni yuzaga keltiradi. Shu bois, yordamchi 
ishlab chiqarish jarayonlariga oid xarajatlarning mazmun-mohiyatini kengroq yoritish maqsadga muvofiq deb 
hisoblaymiz.

T A D Q I Q O T  M E T O D O L O G I YA S I
Farmatsevtika korxonalarida yordamchi ishlab chiqarish jarayonlari hisobi va yordamchi mahsulotlar 

tannarxini aniqlashning o‘ziga xos jihatlari bo‘yicha olib borilgan tadqiqot ishida ilmiy abstraksiyalash, iqtisodiy 
tahlil, monografik kuzatuv, qiyoslash, induksiya va deduksiya kabi tadqiqot usullaridan foydalanilgan.

T A H L I L  V A  N A T I J A L A R
Farmatsevtika korxonalarida ta’minot jarayonlari yakunlangach, ishlab chiqarish jarayonlariga tayyorgarlik 

ko‘rish bosqichi boshlanadi. Bunda sanitariya-tozalik ishlariga alohida ahamiyat qaratiladi. Farmatsevtika 
korxonalarida ishlab chiqarish faoliyatining o‘ziga xos jihati shundan iboratki, asosiy ishlab chiqarish jarayonlari 
boshlanishidan oldin, avvalo, yordamchi ishlab chiqarish jarayonlari yo‘lga qo‘yiladi. Chunki asosiy ishlab 
chiqarish uchun muhim bo‘lgan yordamchi mahsulotlar asosiy omborga topshirilmaguniga qadar farmatsevtika 
mahsulotlarini ishlab chiqarish jarayoni “tayyor emas” deb baholanadi. Bu esa ushbu tarmoq korxonalarida 
asosiy va yordamchi ishlab chiqarish jarayonlarini samarali tashkil etishning naqadar muhim ekanligini 
ko‘rsatadi.

1	 O‘zbekiston Respublikasi Prezidentining “2022–2026 yillarda respublikaning farmatsevtika tarmog‘ini jadal rivojlantirishga oid 
qo‘shimcha chora-tadbirlar to‘g‘risida”gi Farmoni. 2022-yil 21-yanvar. PF–55-son. https://lex.uz/docs/5834287 

2	 Paliy V. F. Opredelenie predmeta buxgalterskogo ucheta // Buxgalterskiy uchet. — 2012. — № 5. — S. 95–97. 
3	 Drury C. Management and Cost Accounting, 10th Edition. Colin Drury, Annabel Ainscow. ISBN: 978-1-4737-4887-3. 2017. 
4	 Hermanson, Roger H. Accounting Principles: A Business Perspective. First Global Text Edition, Volume 1. Financial Accounting. 1005 

p. 208 pages. http://mis.kp.ac.rw/admin/admin_panel/kp_lms/files/digital/SelectiveBooks/Accounting/Accounting%20Principles%20
A%20Business%20Perspective.pdf 

Farmatsevtika korxonalarida ishlab chiqarish jarayonlari yuqorida tadqiq etilgan biznes jarayonlarining 
tarkibiy bosqichlariga muvofiq, yordamchi ishlab chiqarish jarayonlaridan boshlanadi. Farmatsevtika 
korxonalarida yordamchi ishlab chiqarish bo‘limining vazifasi farmatsevtika mahsulotlarini asosiy ishlab 
chiqarish jarayoni uchun zarur bo‘lgan mahsulotlarni ishlab chiqarishdan iborat.

Farmatsevtika korxonalarida ishlab chiqariladigan bunday yordamchi mahsulotlar tarkibiga quyidagilar 
kiradi (1-rasm):

1-rasm. Farmatsevtika korxonalarida ishlab chiqarilgan yordamchi mahsulotlar5

Farmatsevtika korxonalarida yordamchi ishlab chiqarish jarayonlari natijasida ishlab chiqariladigan 
distillangan suv, flakonning ichki va tashqi qopqog‘lari, flakon ilgichi, turli xil hajmdagi preformalar kabi yordamchi 
mahsulotlar asosiy ishlab chiqarish jarayonlari uchun muhim ahamiyatga ega mahsulotlar hisoblanadi.

Farmatsevtika korxonalarida yordamchi ishlab chiqarish jarayonlariga oid buxgalteriya yozuvlarini quyidagi 
jadval ma’lumotlari asosida tahlil qilib chiqamiz (1-jadval):

1-jadval. Farmatsevtika korxonasida 2025-yil dekabr oyida “Preforma 100 ml” yordamchi mahsulotini ishlab 
chiqarish bilan bog‘liq yordamchi ishlab chiqarish jarayonlariga oid xo‘jalik operatsiyalarining buxgalteriya hisobi 
yozuvlarida aks ettirilishi6

№ Xo‘jalik operatsiyalari mazmuni
Xo‘jalik operatsiyalariga 
buxgalteriya yozuvlari

Xo‘jalik 
operatsiyalari 
miqdori, so‘mdaDebet Kredit

1.
“Polipropilen granulasi, marka R-530” 
materiali asosiy ombordan yordamchi 
ishlab chiqarish jarayonlariga topshirildi

2310 1010 454 005 000

2. Yordamchi ishlab chiqarish jarayonida band bo‘lgan 
xodimlarga ish haqi hisoblandi 2310 6710 21 986 607

3.
Yordamchi ishlab chiqarish jarayonida band bo‘lgan 
xodimlarga hisoblangan ish haqi bo‘yicha ijtimoiy soliq 
hisoblandi

2310 6520 2 630 393

4. Yordamchi ishlab chiqarish jarayonlariga oid elektr 
energiyasi to‘lovlari hisoblandi 2310 6990 37 500 000

5. Yordamchi ishlab chiqarish bo‘limi asbob-uskunalariga 
amortizatsiya hisoblandi 2310 0230 7 000 000

5	  Tadqiqotlar asosida muallifning ishlanmasi.
6	  Tadqiqotlar asosida muallifning ishlanmasi.

6. Yordamchi ishlab chiqarish jarayonlari bo‘yicha boshqa 
xarajatlar amalga oshirildi 2310 0220, 1090, 

2510, 6990 12 500 000

7. Yordamchi ishlab chiqarish sexi xarajatlari “Preforma 100 
ml” yarim tayyor mahsuloti tannarxiga olib borildi 2110 2310 535 630 000

Farmatsevtika korxonalari tomonidan amalga oshirilgan ushbu buxgalteriya yozuvlari yordamchi ishlab 
chiqarish jarayonlarining o‘ziga xos jihatlarini ochib beradi. Hisobot oyida yordamchi ishlab chiqarish jarayonlari 
bo‘yicha amalga oshirilgan barcha xarajatlar ushbu bo‘limda ishlab chiqarilgan yarim tayyor farmatsevtika 
mahsuloti tannarxiga olib boriladi.

Farmatsevtika korxonalarida yordamchi ishlab chiqarish jarayonlari natijasida ishlab chiqarilgan 
mahsulotlarning tannarxini quyidagi jadval ma’lumotlari asosida hisob-kitob qilib chiqamiz (2-jadval):

2-jadval. Farmatsevtika korxonasida 2025-yil dekabr oyida ishlab chiqarilgan 2 427 207 dona “Preforma 100 ml” 
yordamchi mahsulotining tannarxini aniqlash bo‘yicha hisob-kitoblar va ularning tahlili7

№ Xarajatlar tarkibi O‘lchov 
birligi Miqdori Narxi, so‘mda Qiymati, 

so‘mda
Ulushi, 
foizda

1. Polipropilen granulasi, marka 
R-530 kg 22 500 20 178 454 005 000 84,8 %

2. Ish haqi va ijtimoiy soliq kishi 6 4 104 166 24 625 000 4,6 %
3. Elektr energiyasi to‘lovi kVt 37 500 1 000 37 500 000 7,0 %
4. Amortizatsiya xarajatlari komp. 1 7 000 000 7 000 000 1,3 %
5. Boshqa xarajatlar 1 12 500 000 12 500 000 2,3 %
6. Jami xarajatlar 535 630 000 100,0 %

Demak, ushbu hisob-kitoblar orqali ko‘rish mumkinki, hisobot oyida yordamchi ishlab chiqarish jarayonlari 
bo‘yicha jami 535,63 million so‘m xarajat amalga oshirilgan va natijada qariyb 2,5 million dona “Preforma 100 
ml” yordamchi mahsulot ishlab chiqarilgan. Ushbu mahsulotlarning tannarxi 220,68 so‘mni tashkil etgan bo‘lib, 
bunda material xarajatlari eng katta ulushni, ya’ni 84,8 foizni tashkil etayotganini ko‘rish mumkin.

Farmatsevtika korxonalarida yordamchi ishlab chiqarish jarayonlari natijasida ishlab chiqarilgan ushbu 
mahsulotlar asosiy omborga yarim tayyor farmatsevtika mahsulotlari sifatida topshiriladi.

X U L O S A  V A  T A K L I F L A R  
Farmatsevtika korxonalarida yordamchi ishlab chiqarish jarayonlari va ularga oid xarajatlar buxgalteriya 

hisobini tadqiq etish bo‘yicha olib borilgan izlanishlar natijalari asosida shunday ilmiy xulosalarga kelish 
mumkinki, ushbu tarmoq korxonalarining jami xarajatlar tarkibida asosiy faoliyat bo‘yicha xarajatlar hamda davr 
xarajatlari tarkibidagi sotish xarajatlari eng katta ulushni tashkil etadi. Shu bois, farmatsevtika korxonalarida 
tayyor mahsulotlar ishlab chiqarish jarayonlari buxgalteriya hisobini to‘g‘ri tashkil etish, ishlab chiqarish 
jarayonlarining har bir bosqichi bo‘yicha xarajatlar hisobini alohida yuritish, farmatsevtika mahsulotlarining 
tannarxini samarali boshqarish, shuningdek, davr xarajatlarini buxgalteriya hisobi va hisobotlarida shaffof aks 
ettirishga qaratilgan ilmiy izlanishlarni rivojlantirish muhim ahamiyat kasb etadi.

Farmatsevtika korxonalarida farmatsevtika mahsulotlari tannarxi tarkibida material xarajatlari mahsulot 
tannarxining eng katta qismini tashkil etadi. Yordamchi ishlab chiqarish jarayonlari bo‘yicha amalga oshirilgan 
xarajatlar yordamchi mahsulotlar tannarxiga olib borilib, asosiy ishlab chiqarish jarayonlariga farmatsevtika 
mahsulotlarini ishlab chiqarish uchun topshiriladi. Farmatsevtika korxonalarida oraliq laboratoriya sinovlarini 
o‘tkazish va farmatsevtika mahsulotlarini qadoqlash jarayonlari ham ketma-ketlikda amalga oshiriladi va 
yakuniy bosqichda farmatsevtika mahsulotining tannarxi shakllanadi.

Farmatsevtika tarmoqlari faoliyatini o‘rganish natijasida quyidagi xulosalarga kelindi: farmatsevtika 
mahsulotlari ishlab chiqarish xarajatlari deganda, farmatsevtika mahsulotlari tannarxini shakllantiradigan 
yordamchi ishlab chiqarish, asosiy ishlab chiqarish, oraliq laboratoriya sinovlarini o‘tkazish hamda farmatsevtika 
mahsulotlarini qadoqlash jarayonlari bo‘yicha amalga oshirilgan xarajatlar majmui tushuniladi; farmatsevtika 
mahsulotlari tannarxi deganda esa farmatsevtika mahsulotlari ishlab chiqarish jarayonlari bo‘yicha sarflangan 
asosiy va yordamchi materiallar, qadoqlash materiallari, ish haqi va u bilan bog‘liq ijtimoiy soliq, kommunal 
to‘lovlar hamda asosiy ishlab chiqarish jarayonlari bilan bog‘liq boshqa xarajatlar majmui tushuniladi.

7	  Tadqiqotlar asosida muallifning ishlanmasi.

Olib borilgan ilmiy tadqiqotlar asosida erishilgan ushbu natijalar farmatsevtika korxonalarida yordamchi 
ishlab chiqarish jarayonlariga oid xarajatlar buxgalteriya hisobini takomillashtirishga xizmat qiladi, deb 
hisoblaymiz.

